
ҚАЗАҚСТАН 

Қазақстан Конституциясы дін бостандығына кепілдік береді, бірақ Қазақстан үкіметінің 

ережелері конституция арқылы қорғалған діни бостандықты шектейді.  

 

Осы есеп-баяндамада қамтылған уақыт барысында үкіметтің дін бостандығын құрметтеуінде 

өзгеріс болған жоқ. Діни іс-əрекетті реттейтін заң-ережелерде өзгеріс болған жоқ. Үкіметтің 

негізге алған заң-ережелері кейбір тіркелмеген бірлестіктердің жағдайын қиындатты, өйткені 

заң бойынша миссионерлер мен діни ұйымдарға міндетті түрде тіркелу талабы қойылған. 

Діни қоғамдастықтардың көпшілігі негізінен кедергісіз діни ғибадат еткенімен, жергілікті 

əкімшілік қызметкерлері кейде кейбір дəстүрлі емес діни бірлестіктердің іс-əрекетін шектеуге 

тырысты. Жергілікті жəне республикалық құқық қорғау органдары «дəстүрлі емес діни 

бірлестіктерді» заңсыз немесе рұқсат етілмеген білім беру, ғибадат ету немесе кəсіпкерлік 

əрекеттері үшін қуғындауын күшейтті. Үкімет «дəстүрлі емес діни бірлестіктерді» ашық 

сынға алған жоқ. Алайда «діни экстремизмге» қарсы күрестің қажеттілігін дəлелдеу 

барысында лаңкестік іс-əрекетке қатысы бар деген айыппен қуғындалған діни ұйым 

мүшелерінің саны арта түсті. 

 

Адамдардың діни ұстанымына, нанымына немесе құлшылық етуіне қарап қысым көрсету 

туралы хабарламалар болған жоқ. Ислам, орыс православиесі, римдік католицизм жəне 

иудаизм дінбасылары қоғамның өздерін өте жақсы қолдайтынын хабарлады. Баспасөзде 

евангелиялық христиандар мен сайентологтарды қоса алғанда, кейбір шағын діни 

бірлестіктер жағымсыз жағынан сипатталды. 

 

АҚШ үкіметі Қазақстан үкіметімен дін бостандығына қатысты мəселелерді адам құқықтарын 

қолдау жөніндегі жалпы саясаты аясында талқылады. АҚШ елшісі мен өзге ресми өкілдер 

барлық деңгейде Қазақстан үкіметін дін туралы заңға ұсынған өзгерістерін Конституцияда 

кепілдік берілген дін бостандығы мен мойнына алған халықаралық міндеттемесіне 

сəйкестендіру хақында жеке түрде жəне қоғамдық деңгейде пікір алмасты. АҚШ-тың 

лауазымды тұлғалары алаңдаушылық тудырып отырған нақты мəселелерді талқылау 

мақсатында ғибадат үйлеріне барып, дінбасылармен кездесті, Қазақстанның үкімет 

өкілдерімен жұмыс істеді. АҚШ елшілігінің қызметкерлері алуан түрлі діни бірлестіктер 

жəне дін бостандығын қорғаушылармен байланысын үзбеді. 

 

I Бөлім. Діни демография 

 

Қазақстанның жер көлемі 1 052 540 шаршы мильді құрайды, ал 2009 жылы жүргізілген халық 

санағының алғашқы қорытындысына сəйкес  халық саны – 16,4 миллион адам. Бұрынғы 

көшпенді дəстүр мен кеңес заманында қалыптасқан тұрмыс-салттың ішінара ықпалынан 

кейбір азаматтар өздерін ешқандай дінге жатқызбайды; өткен жылдары жүргізілген 

сауалнамалардың көрсетуінше, халықтың діни сенімі жəне діни ғибадат ету рəсімдеріне 

қатысу деңгейі төмен. Үкімет тіркелген қауымдар мен ұйымдардың саны жөнінде статистика 

жүргізеді, алайда əр бірлестіктің көлемі жөнінде мəлімет жоқ. Діни ұйымдардың мүшелері 

туралы соңғы толық жəне сенімді статистикалық мағлұмат 1999 жылы өткізілген халық 

санағына негізделген.  

1999 жылдан бері тіркелген, құрамы жағынан шағын қауымдарға жататын бірлестіктердің 

саны айтарлықтай өскенімен, Қазақстан үкіметі белгілі бір дінге сенушілердің үлес салмағы 

бірқалыпты қалып отыр деп санайды. 

 

Халықтың шамамен 65 пайызы өзін мұсылман санайды. Халықтың 60 пайызын құрайтын 

этникалық қазақтар мен 10 пайыздан аз бөлігін құрайтын этникалық өзбектер, ұйғырлар мен 

татарлар бұрыннан ханафи мектебінің сунниттеріне жатады. Халықтың 1 пайыздан кем бөлігі 

біріккен басқа исламдық топтарға шафид сунниттер (əдетте шешендерге қатысты айтылады), 

шиіттер, суфистер жəне ахмадилер кіреді. Өздерін мұсылман деп танып, ислам дінін 

ұстанатындардың басым көпшілігі елдің Өзбекстанмен шекаралас оңтүстігінде шоғырланған. 

Елде 2369 мешіт тіркелген, олардың көбі Қазақстан үкіметімен тығыз байланыстағы 

республикалық ұйым – Қазақстан мұсылмандарының діни басқармасына (ҚМДБ) қарасты. 

70-ке жуық мешіт ҚМДБ-ға бағынбайды. 

 

Халықтың шамамен үштен бір бөлігін құрайтын құрамы едəуір үлкен этникалық орыстар 

жəне саны жағынан шағын украиндар мен белорустар салт-дəстүрлері бойынша 

православиелік христиандар болып табылады. 299 орыс православ шіркеуі тіркеуге алынған. 

Халықтың бір пайызын құрайтын этникалық украиндар мен немістер римдік католик 

архиепископ епархиясының мүшесі саналады. Этникалық немістер Қазақстан халқының 1,3 

пайызға жуығын құрайды, олардың көпшілігі римдік католик немесе лютеран шіркеуіне 

жатады. Үкімет елдің түкпір-түкпірінде 83 римдік католик шіркеуі мен оларға қарасты 

ұйымды тіркегенін хабарлады. Көбіне этникалық украиндардан тұратын кішігірім грек 

католиктері қоғамдастығының тіркелген бес шіркеуі бар. 

 

Мемлекеттік статистикалық мағлұматтарға сүйенсек, протестант христиандардың қауымдары 

сан жағынан орыс православиелік немесе римдік католик қауымдарынан асып түседі. Дей 

тұрғанмен, протестант дінін ұстанатындардың саны көп болуы мүмкін емес. Қазақстан 

үкіметі осы есеп-баяндамада қамтылған жыл ішінде 543 ғибадат ету орны бар 1267 

протестант христиан ұйымы тіркелгенін мəлімдеді. 

 

Елде баптистік екі ұйым жұмыс істейді. Олар: шамамен 10 000 мүшесі мен 227 тіркелген 

бірлестігі бар евангелиялық христиандар мен баптистер («Баптистер одағы») жəне 1 000-ға 

жуық қолдаушысы бар евангелиялық христиандар мен баптистер шіркеулерінің кеңесі 

(«Шіркеулер кеңесі»). «Шіркеулер кеңесі» өз ұстанымына сəйкес тіркелуден бас тартады. 

 

Қауымдары едəуір үлкен өзге христиан топтарына пресвитериандар, лютерандар, 

пентекосталдар, сондай-ақ, «Йегова куəгерлері» мен «Жетінші күн адвентистері» жатады. 

Методистер, меннониттер жəне мормондардың кішігірім қоғамдастықтары да тіркелген. 

 

Халықтың бір пайыздан аз бөлігін құрайтын еврейлер қоғамдастығының Алматы, Астана, 

Өскемен, Қостанай жəне Павлодар қалаларында синагогалары бар.  

 

Мемлекеттік статистикалық мəліметтер осы баяндамада қамтылған уақыт аралығында 43 

дəстүрлі емес діни бірлестіктің тіркелгенін көрсетеді, оның қатарында төрт буддист ұйымы, 

“Харе кришна” қозғалысына қарасты 12 бірлестік, сонымен бірге, сайентология шіркеуі, 

бахаистер, христиан ғалымдары жəне унификация шіркеуі бар. 

 

II Бөлім. Үкіметтің дін бостандығын құрметтеуінің жай-күйі 

 

Заңнамалық/ саяси негіздер 

 

Қазақстан Республикасының Конституциясы дін бостандығына кепілдік береді. Дегенмен іс 

жүзінде заңдар мен нұсқаулар бұл құқыққа шектеу қояды. Конституция мемлекетті зайырлы 

деп танып, азаматтарға діни ұстанымдардан бас тарту бостандығын береді.  

 

Үкімет ұсынған дін туралы заң Конституцияда көрсетілген дін бостандығын заң тұрғысынан 

қорғау ісін шектеп, 2005 жылы заңға енгізілген өзгертулер тіркелу талабын күшейткен. Сол 

өзгертулерге сəйкес діни бірлестіктер орталық үкіметте жəне қауымдары орын тепкен 

жергілікті облыстарда тіркелуге міндетті. Діни ұйым ретінде тіркелу үшін бірлестіктің 

кемінде он мүшесі болуы керек жəне олар Əділет министрлігіне өтініш тапсыруы тиіс. Дін 

туралы заңнама барлық адамдар өз дінін «жеке өзі немесе өзге адамдармен бірге» ұстануға 

ерікті дейді.  

 

Үкімет діни ұйымдар мүшелерінің саны талап етілген мөлшерден аз болған жағдайда немесе 

жарғылары мемлекеттік заңға қайшы келсе, оларды тіркеуден бас тартуы ықтимал. Оған қоса, 

«Қоғамдық бірлестіктер туралы» заңға сəйкес, діни топтарды қоса алғанда кез келген 

тіркелген ұйым Конституция жəне заң талаптарын орындамаса немесе тіркелген кезде 

қабылданған жарғы-қаулыларына қайшы келетін жүйелі шаралар жүргізсе, оның қызметі 

соттың шешімімен үш айдан алты айға дейін тоқтатылуы мүмкін. Полиция қызметкерлері, 

прокурорлар жəне жекелеген азаматтар заң бұзушылық əрекеттерін түземеген немесе қайта-

қайта заң бұзған ұйымдар үстінен сотқа шағымданып, олардың қызметін тоқтатуын талап 

етуге хақылы. Қызметі тоқтатылған ұйымдарға ұйым атынан баспасөз өкілдерімен 

сұхбаттасуға, кездесу немесе жиын өткізуге, діни қызмет көрсетуге, жалақы төлеу сияқты 

міндеттемелерінен басқа қаржы операцияларын жүргізуге тыйым салынады. 

 

Əкімшілік кодекстің 375-бабына сəйкес, билік органдары тіркелмеген топтардың қызметіне 

тыйым салып, олардың жетекшілеріне айыппұл салуға хақылы. Ал «Ұлттық қауіпсіздік 

туралы» заңға 2005 жылдың шілде айында енгізілген өзгертулер нəтижесінде Əкімшілік 

кодекске қосылған 374-1-бапқа сəйкес салынатын айыппұл 375-баптағыға қарағанда 

əлдеқайда көп. Тіркелмеген діни ұйымды басқаруға салынатын айыппұл көлемі 961 АҚШ 

долларын (141 300 теңге) құраса, тіркелмеген діни ұйым жұмысына атсалысқан азаматтарға 

481 АҚШ доллары (70 650 теңге) көлемінде айыппұл салынады. Жергілікті билік органдары 

тіркелмеген діни ұйымға салынар айыппұл көлемін анықтауда 375-бап пен 374-1-баптың 

қайсысын пайдалануды өз еріктерімен шеше алатын құзырға ие. 

 

2010 жылы наурызда Əділет министрлігінен Мəдениет министрлігінің қарамағына ауысқан 

Діни істер жөніндегі комитет (ДІК) діни бірлестіктер мен үкімет арасындағы дəнекер 

қызметін атқарады. Сонымен қатар, ол діни ұйымдарды тіркеуде Əділет министрлігі 

жанындағы кеңесші орган рөлін атқарады. ДІК, сондай-ақ, дін мəселелері бойынша сотта 

сарапшы айғақтарын беріп, құқық қорғау органдарының тергеуі барысында ұйымдардан 

алған діни материалдарды сараптайды жəне құқық қорғау органдарымен бірлесіп тіркеу 

талаптарының орындалуын бақылайды. 

 

Үкімет өкілдері осы есеп-баяндамада қамтылған мерзім ішінде саяси жəне діни 

экстремизмнің елге қанат жаю мүмкіндігіне алаңдаушылық білдіруін жалғастырды. Ұлттық 

қауіпсіздік комитеті (ҰҚК) елдегі діни экстремизмге қарсы күресті ішкі барлау қызметінің ең 

маңызды жұмысы деп сипаттайды. Діни жəне басқа ұйымдарға қатысы бар «Экстремизмге 

қарсы күрес туралы» 2005 жылғы заңға сəйкес үкіметтің қандай да бір ұйымды экстремистік 

деп анықтап, оның мүшелерінің іс-əрекеттеріне тыйым салып, ұйымға мүшелікті қылмыстық 

əрекет деп тануға ауқымды құзіреті бар. «Хизб-ут-Таһрир» (ХТ) саяси қозғалысы 

экстремизмге қарсы заңға сəйкес тыйым салынған жалғыз ұйым болып қала берді. ХТ – 

зайырлы үкіметтерді құлату керек дейтін антисемиттік жəне Батысқа қарсы ұстанымы бар 

əлеуметтік-діни идеологиядан демеу алып отырған экстремистік əлеуметтік-саяси қозғалыс. 

Басқа ешқандай саяси емес ұйым экстремисттік бағыттағы бірлестік ретінде қоғамнан 

аласталған жоқ.  

 

Үкімет орыс православиесінің Рождествосы мен Құрбан айтты ұлттық мейрам ретінде атап 

өтеді. 

 

Сайлау туралы заң этникалық, жыныстық немесе діни сенімдерге негізделген саяси партия 

құруға тыйым салады. Қылмыстық кодекс этносаралық немесе дінаралық өшпенділікті 

насихаттауға тыйым салады; бір оқиғада осы заң талабы кеңірек ауқымда түсіндіріліп, «діни 

білім беру» деген ұғымға да қолданылды.  

 

Бас мүфти жетекшілік ететін Қазақстан мұсылмандарының діни басқармасы (ҚМДБ) елдегі 

ислам дініне, сонымен қатар, мешіт салу жəне жас имамдарды емтихан мен тексерістен өткізу 

ісіне айтарлықтай ықпал етеді. Басқарма қажылыққа бару ісін үйлестіріп, туристік 

агенттіктерге азаматтарға қажылық сапар қызметін көрсетуге өкілеттілік береді. Дін 

бостандығын бақылаушылар ҚМДБ-ның кейбір кезде дəстүрлі дінді кепілдендіру мақсатында 

басқармаға қосылмаған имамдар мен қауымдарға аталмыш басқармаға қосыл деп қысым 

көрсеткенін мəлімдеді. ҚМДБ-ның ықпалы мен қысымына қарамастан, басқармаға 

қосылмаған кейбір мешіттер мен мұсылман қоғамдастықтары ресми тіркеуден өтті. 

 

Жергілікті жəне шетелдік миссионерлер жыл сайын Əділет министрлігінде тіркеліп, діни 

ұйымдарға мүшелігі, миссионерлік қызмет ету аймағы мен мерзімін хабарлап отыруы тиіс. 

Миссионерлік əрекет жүргізуге қажетті əдебиет пен басқа материалдар тіркеу өтінішімен 

бірге тапсырылуы қажет; тіркеу кезінде көрсетілмеген материалдарды қолдану заңсыз болып 

саналады. Бұған қоса, дінді уағыздаушы тұлға өзіне қаржылай қолдау көрсететін ұйымның 

тіркелгені жөнінде ресми құжат пен сол ұйымның атынан жұмыс істеуге рұқсат қағазын 

көрсетуі тиіс. Əділет министрлігі заңға қайшы əрекеттермен айналысатын миссионерлерді 

тіркемеуге хақылы. Ондай заңның қатарында этносаралық немесе дінаралық өшпенділік 

тудыруға тыйым салатын заңдар да бар. Шетелдік миссионерлер елге келген өзге азаматтар 

сияқты көші-қон полициясында тіркеліп, сапарларының мақсатын көрсетуі тиіс. 

Конституцияның талабы бойынша, шетелдік діни бірлестіктер өз қызметін, оның ішінде діни 

ұйым басыларын тағайындауды қоса алғанда, «тиісті мемлекеттік басқармалармен келісе» 

отырып əрекет етуі қажет. Өзге ел азаматтары заң бойынша діни ұйым құрып, оны тіркеуге 

хақылы, алайда үкімет ол ұйымның он құрылтайшысының көпшілігі Қазақстан азаматы 

болуын талап етеді.  

 

Бірінші наурыздан бастап Ішкі істер министрлігі мен Сыртқы істер министрлігі виза алудың 

жаңа ережелерін енгізді, соған сəйкес діни ұйымда қызмет ететін шетел азаматынан 

миссионерлік виза алу талап етелетін болды. Миссионерлік виза азаматтың 6-12 ай 

аралығында елде тұрақты түрде тұруына рұқсат береді. Жаңа ережеге сəйкес өтініштерді ДІК 

тексереді, ал виза беру туралы өтінішке ДІК-тің мақұлдау хатын қосып беру керек. 

Миссионерлік визаға əр өтініш берген сайын азамат ДІК-тің мақұлдауынан өтіп отыруы 

керек. 

 

Қазақстан үкіметі мемлекеттік мектептерде дінді оқытуға рұқсат бермейді. Үйден білім алуға 

тек кейбір ерекше жағдайларда ғана рұқсат етіледі жəне оған діни себептер жатпайды. Ата-

аналар балаларын ресми түрде тіркелген ұйымдар жүргізетін қосымша дін сабақтарына 

қатыстыра алады.  

 

Дін туралы заңға сəйкес діни дəріс баланың жалпы дамуына немесе жаны мен тəнінің 

саулығына зиян келтірмеу керек. Заңда бұл зиян мөлшері қалай өлшенетіні немесе мұндай 

тұжырымды қандай мекеме шығаратыны айқындалмаған. Білім беру лицензиясы туралы 

ережелер діни бірлестіктерге Білім министрлігінің рұқсатынсыз жастарға дəріс беруге тыйым 

салады. Ережеге сай егер жарғысында діни дəріс беру көзделген діни ұйым Білім 

министрлігінің рұқсатын алмаса, онда оның Əділет министрлігінде тіркеу туралы өтініші 

қанағаттандырылмайды. 

 

Қазақстан үкіметі тіркеуден өткен діни ұйымдарды мүшелерінен ақша жинаудан жəне кейбір 

діни шаралардан түскен пайдаға салынатын салықтан босатады. Қауымдардан діни 

ғимараттарды өрттен қорғау секілді кейбір қызметтер үшін ақы төлеу талап етіледі. Үкімет 

діни ұйымдарға ғимараттар мен жер бөліп, жаңа мешіттер, синагогалар жəне орыс 

православиелік шіркеулерін салуға көмектеседі.  

 

Прокуратураның тиісті мемлекеттік органда тіркелген барлық ұйымдарды жылына бір рет 

тексеруге қақысы бар жəне мұндай тексерістер тұрақты түрде өткізіліп тұрды. 

 

Азаматтық қоғам белсенділері мен діни топтар 2008 жылы 26 қарашада Парламенттің «Дін 

туралы» заңға енгізген өзгертулеріне кеңінен қарсылық білдіріп, оны дін бостандығына көп 

шектеу қоятын құжат деп тапты. Аталмыш заңға өзгертулер Президентке қол қою үшін 

жіберіліп, ары қарай Конституциялық кеңеске қосымша сараптамаға жіберілді. 2009 жылғы 

11 акпанда Кеңес оны техникалық тұрғыдан Конституцияға қайшы келеді деп, кері қайтарды. 

Үкіметтің 2007 жылы мақұлдаған «2007-09 жылдарға арналған Дін бостандығына кепілдік 

беру жəне үкімет пен діндер арасындағы қарым-қатынасты жақсарту бағдарламасында» 

үкіметтің дін саласындағы іс-əрекет жоспары мен оны реттейтін нұсқаулары көрсетілген. 

Бағдарламада өзге мəселелермен қатар «діни ахуалдың тұрақтылығын арттыру» жəне сан 

алуан оқу-ағартушылық шаралар, ақпарат құралдарында үкіметтің демеуімен жазылған 

мақалалар мен бағдарламалар арқылы діни экстремизмнің алдын алу жоспары көрсетілген. 

Сонымен бірге, бағдарламада белсенділігі артып жатқан «дəстүрлі емес діни бірлестіктер» 

дінаралық шиеленіс тудырып, елдегі қоғамдық, мəдени жəне діни дəстүрлерді елемейді деген 

айыппен сынға алынды. Бағдарлама миссионерлерді жəне дінге байланысты материалдардың 

тарауын бақылайтын жаңа заңнамаларды шығаруды ұсынды. 

 

2009 жылы сəуірде қол қойылған 2009-12 жылдарға арналған «Адам құқықтарын қорғау іс-

əрекет жоспары» дін бостандығы мен дін төңірегіндегі іс-əрекет жөніндегі Қазақстан заңдары 

мен халықаралық стандарттар арасындағы қайшылықтарды айқындады. Сонымен қатар ол 

2011 жылға қарай елдің дін бостандығын реттейтін заңнамаларын өзгертіп, халықаралық 

стандарттарға сəйкестендіруді ұсынды. Құжаттағы бір ұсыныс Əділет министрлігінің 

үкіметтік емес ұйымдармен біріге отырып елдегі дін бостандығының жағдайы жайлы жыл 

сайын есеп шығары отыруы туралы болатын. Маусымның 30-на дейін ондай есеп жарық 

көрген жоқ. 

 

Үкімет өзінің діни төзімділік пен əралуандылықты қолдайтынын ашық жариялауды əрі қарай 

жалғастырды. 

 

Дін бостандығын шектеу 

 

Үкімет дін бостандығына қойылған заң жүзіндегі шектеулерін ары қарай күшейте берді. 

Дегенмен, саяси мақсаты жоқ топтардың іс-əрекетіне тыйым салынған жоқ. 

 

«Хизб-ут-Таһрир» (ХТ) исламдық саяси қозғалысы экстремизмге қарсы заңға сəйкес тыйым 

салынған ұйым күйінде қалды. Діни идеологиялық негізі болса да ХТ негізінен саяси ұйым 

болғандықтан жəне өзге топтардың лаңкестік əрекеттерін айыптамайтындықтан, билік 

органдарының ХТ-ге шектеу қою жəне оның мүшелерін заңмен қудалау шаралары дін 

бостандығын шын мəнісінде шектеу болып табылмайды.  

 

Діни қоғамдастықтардың көпшілігі үкіметте тіркелуді қалайды жəне түбінде сəтті тіркеліп 

алады, дей тұрғанмен, дəстүрлі емес діни топтар кейде тіркелудің ұзаққа созылатынын 

айтады. Үкімет əдетте діни ұйымдардың тіркеу туралы өтініштерін орындамауының немесе 

кешіктіруінің себебін олардың жарғыларының заң талаптарына қайшы келгендігімен 

түсіндірді немесе жарғыларды дін саласы мамандарына тексеруге жіберу қажеттігін айтты. 

 

Діни бірлестіктердің көпшілігі негізінен үкіметтің араласуынсыз діни қызметін атқарады; 

дегенмен, жергілікті жəне аймақтық əкімшілік қызметкерлері кей кезде кейбір 

бірлестіктердің, əсіресе евангелиялық христиандар, Йегова куəгерлері, сайентологтар мен 

ҚМДБ-ға қосылмаған мұсылман ұйымдары секілді саны аз діни бірлестіктердің іс-əрекетін 

шектеуге немесе бақылауға тырысты. Баяндамада қамтылған мерзім ішінде үкімет 

тіркелмеген діни топтар туралы заң-ережелерді біркелкі қолданбады.  

 

Баптистер шіркеулерінің кеңесі осы баяндамада қамтылған уақыт барысында елдің түкпір-

түкпірінде тіркелмеген ұйымның шараларына қатысқаны үшін шіркеуге барушыларға қарсы 

бірнеше сот ісі жүргенін айтты. Шіркеулер кеңесі бұрынғы кеңес мемлекеттерінде тіркелуге 

талпынбау немесе тіркеуді мүлдем қабылдамау саясатын ұстанады. Осы шіркеу мүшелері 

тіркелу процесінің жеке өмірлеріне қолсұғушылық екенін, яғни азаматтардан ұлты, отбасы 

жағдайы, діни білімі, қызметі жəне саяси ұйымдарға қатысы туралы мағлұмат беру талап 

етілетінін айтты.  

 

Кеңес өз пасторларына тіркелмеген діни ұйым жұмысына қатысқаны үшін айыппұл салынып, 

оны уақытында төлемегені үшін тұтқындалғанын бірнеше рет мəлімдеді. Барлық 

жағдайларда тұтқындау мерзімі кейінге қалдырылып отырды немесе бұл мерзім үш күннен 

аспады. 

 

“Жаңа өмір” шіркеуінің мəлімдеуінше, оның мүшелері тіркелмеген діни ұйым жұмысына 

қатысқаны үшін бірнеше рет жазаланды. Ақтаудағы мектеп басшылары бір мұғалімді 

оқушыларға діни əдебиет таратқаны үшін жұмыстан босатты, ал жергілікті органдар  сол 

мұғалімге тіркелмеген діни ұйым жұмысына қатысқаны үшін айыппұл салды. 2010 жылғы 9 

маусымда Қызылорда қалалық соты протестанттық «Жаңа өмір» шіркеуінің Ақтаудағы 

өкілдігінің жұмысын алты айға тоқтатып, шіркеу пасторы Максим Ташеновқа тіркелмеген 

діни ұйым жұмысына қатысқаны үшін айыппұл салды.  Шіркеу көршілес Маңғыстау 

облысында тіркеуден өткен, ал Қызылордада тіркелмеген. Сот шіркеуді пастор Максим 

Ташеновтың Қызылорда қаласында діни рəсім өткізгені үшін жазалады. 

 

Алматыдағы Хельсинки комитетінің мəлімдеуінше, 2010 жылы 11 наурызда Тараздағы 

аудандық сот адвентист Александр Орфонидиге өзінің 12 жасар қызын дұрыс тəбиелемегені 

үшін айыппұл салды, себебі ол сенбі күндері мектепке бармай, сабақтан қалып жүрген. 

 

Есеп қамтыған мерзімде жергілікті полиция немесе ҰҚК қызметкерлері жекеменшік үйлерде 

өтіп жатқан діни уағыздарды тоқтатты деген мəліметтер түсіп жатты. Көптеген ұйымдар 

құқық қорғау органдар өкілдерінің ғибадат ету рəсімдеріне қатысқанын, бірақ қызметке 

кедергі болмағанын айтты. 

 

Заңда миссионерлік іс-əрекеттің анықтамасы көмескі берілген, ал жергілікті билік органдары 

елге келген шетелдіктің кез келген діни іс-қимылын «миссионерлік əрекет» деп жиі бағалап, 

миссионер ретінде тіркелмегендерді елден қуып отырды. 

Ахмади мұсылмандарының мəлімдеуінше, ұйымның бір мүшесі жаңадан қабылданған 

арнайы виза талаптарына байланысты елден кетуге мəжбүр болды. Оның миссионерлік 

жұмыс жүргізуге виза алу өтініші есеп қамтыған мерізімнің аяғына дейін жауапсыз қала 

берді. 2010 жылы 10 наурызда Жоғарғы сот 2008 жылы “Йегова куəгерлері” басшыларының 

бірі саналатын АҚШ азаматына жəне тағы бір Канада азаматына шығарылған депортациялау 

үкімінің күшін жойды. Екеуі де тіркелместен миссионерлік əрекет жүргізіп, іскерлік 

визасының шарттарын бұзған себепті соттың үкімі бойынша елден қуылған.  

Діни бірлестіктер ферма, мейрамхана немесе жетім балалар үйі сияқты заңды тұлға ретінде 

жұмыс істегенде билік органдары сол ұйымдарды денсаулық, тазалық сақтау жəне басқа да 

тиісті тексерістерден өткізіп тұрады. Билік органдары діни рəсімдер өтетін ғимараттардың 

қауіпсіздігін жəне өрттен қорғану талаптарына сəйкестігін де тексерді. Бұл тексерістер 

əкімшіліктерге тексеруден өткен ұйымдардың тіркелгендігі жайында қосымша ақпарат алуға 

мүмкіндік береді. 

 

2010 жылғы 17 мамырда Алматы қаласының билік органдары протестанттық Фарес 

шіркеуінің пасторы Валериан Когайға қарсы қылмыстық тергеу бастады. Құқық қорғау 

қызметкерлері шіркеу қарамағындағы нашақорларға қамқорлық көрсету орталығын екі мəрте 

тексеріп, пастор Когайдың заңсыз кəсіпкерлікке жəне медициналық қызмет көрсетуге 

қатыстылығын тексеріп жатты. Тергеу есеп қамтыған мерзімнің аяғына дейін жалғасты. 

 

Көптеген бұқаралық ақпарат көздері евангелиялық протестант христиандар, “Йегова 

куəгерлері”, сайентология шіркеуі, “Харе кришна” секілді «дəстүрлі емес діни 

бірлестіктерді» қоғамға қауіп төндіретін секталар ретінде бейнелейтін мақалалар жариялап, 

телеарналар сюжеттер таратты. 2009 жылдың желтоқсаны мен 2010 жылдың акпаны 

аралығында «Нұр Отан» партиясының бақылауындағы «Нұр Медиа» холдингіне қарасты 

жергілікті компаниялар оңтүстік Қазақстандағы дəстүрлі емес діни бірлестіктер қатарына 

жататын ұйымдар жайлы сынға толы теледидар бағдарламаларын көрсетті. Үкімет 

«Тоталитарлық секталар құрбандарына көмек көрсету» ҮЕҰ-ын құрып, оған қаржылай көмек 

көрсетті. ҮЕҰ бірнеше дəстүрлі емес діни бірлестікті ашық түрде «секта» деп жариялады. 

Сенімді ҮЕҰ жəне дəстүрлі емес діни бірлестіктер мектептегі жоғарғы сынып 

бағдарламасына енгізуге жоспарланып жатқан дін туралы білім беру оқулығын сынға алып, 

оны дəстүрлі емес діни бірлестіктерін біржақты сипаттайды деп сынады. Мəдениет 

министрлігі кітапты жарамсыз деп тауып, бекітпей тастады, дегенмен оның көшірмелері 

кейбір мектептерде қолданылып жатыр. 

 

Баспасөз мəліметтеріне сүйенетін болсақ, 2010 жылғы 2 наурызда Ақмола облыстық ішкі 

істер департаменті діни экстремизмге қарсы тұру тақырыбына семинар ұйымдастырды, оның 

барысында полиция қызметкерлері Ақмола облысында ешбір террористік əрекеттің орын 

алмағанын атап өтті, сонымен қатар тіркелмеген баптистердің бірнеше рет əкімшілік 

айыппұл төлеуге жазаланғаны сөз болды. 

 

2009 жылғы қыркүйекте ДІК «Йегова куəгерлеріне» қарасты бірнеше басылымның жұмысын 

тоқтату туралы шешімін өзгертті. Дегенмен ДІК “Йегова куəгерлерінен” қолданыстағы 

əдебиетін ДІК сарапшыларының зерттеуіне жіберуді талап етті. Зерттеу есеп қамтитын 

мерзім аяғына дейін жалғасты. 

 

Алдынғы есеп беру кезеңімен салыстырғанда Алматы түбіндегі Қарасай ауданының 

əкімшілігі “Харе кришна” қозғалысымен арадағы олар пайдаланып жатқан жер теліміне 

қатысты даудың шешімін табу бағытында ілгері жылжыды. Үкімет бұл даудың мүлік дауы 

екенін дəлелдеп бақты жəне оның “Харе кришнаның” діни істеріне қатысы жоқ екенін 

қайталай берді. Елде тіркелген бұдан өзге бірнеше “Харе кришна” қоғамдастығы мұндай 

кедергілерсіз жұмыс істеді, бірақ олардың меншігінде жер жоқ. 2009 жылы наурызда 

жергілікті билік өкілдері кришнаиттерге ғибадатхана салуға Алматыға жақын маңнан жер 

телімін ұсынды, сонымен қатар олар мал жаятын жерді де қарастыруға уəде берді. 9 сəуірде 

жаңадан тағайындалған Қарасай ауданының əкімі «Харе кришна» ұйымына ресми түрде бір 

гектар жер ұсынды, ұйым осы күні ол жерді пайдаланып жатыр. Қоғамдастық көршілес 

жатқан 15 гектар жерді қосымша тіркеуді өтінді. Есеп қамтыған мерзімнің аяғына дейін ол 

өтініш қаралған жоқ. 

 

Дін бостандығына нұқсан келтіру 

 

2010 жылғы 15 сəуірде апелляциялық сот Жанна-Тереза Рудовичке тағылған айып төлеу 

туралы үкімнің күшін жойып, төменгі сот үкімін қайтарып тастады. 2010 жылғы 20 қаңтарда 

сот оны өз үйінде заңды тіркеусіз діни ұйым жиналыстарын өткізгені үшін 100 айлық есептік 

көрсеткіш көлемінде айыппұл төлеуге міндеттеген еді.  

 

2010 жылғы 9 сəуірде Ақмола облысындағы бір ауданның соты Валерий Твердохлебовты 

терроризмді насихаттап, əлеуметтік, этносаралық, нəсілдік жəне діни араздық тудырғаны 

үшін төрт жыл бас бостандығынан айыруға үкім шығарды. Салафиттік исламды ұстанатын 

Твердохлебов сот барысында азаптаудың салдарынан осы кінəні мойнына алуға міжбүр 

болғанын айтты. 

2009 жылғы 14 қазанда Германия азаматтығынан бас тартса да, Қазақстан азаматтығын ала 

алмаған Қазақстанда туылған баптист Виктор Левенді сот рұқсатсыз миссионерлікпен 

айналысқаны үшін айыпты деп тауып, депортациялауды ұйғарды. Оның жəне жұбайының 

төлқұжаттары болмағандықтан, олар жалақы алатын жұмысқа тұра алмады. Есеп қамтыған 

мерзімнің аяғына дейін Виктор Левеннің жəне оның жұбайының мəртебесі өзгеріссіз қала 

берді. 

2009 жылғы қазан айында Алматыдағы аудандық сот Алматы Сайентология шіркеуінің 

президенті Светлана Байтингерді заңсыз кəсіпкерлікпен айналысқаны үшін айыпты деп 

тауып, оны үш жылға шартты түрде бас бостандығынан айыруға үкім шығарды. 

Айыптаушылар шіркеуге діни əдебиет сату арқылы заңсыз пайда түсіріп, салық төлемеу үшін 

діни ұйымының мəртебесін пайдаланды деген айып тақты. Бұл оқиға 2008 жылы қазанда 

Алматыда жəне Медеуде орналасқан шіркеу нысандарын тінтуден соң орын алды. 

Үкімет есеп қамтыған мерзім ішінде «Отанына опасыздық жасады» деген айыппен «Рақым» 

пресвитериан шіркеуі басшыларының үстінен қозғалған қылмыстық істі тергеуді 

жалғастырды, соның ішінде тінту жүргізді, қысқа мерзімге қамауға алды жəне «салық 

төлеуден жалтарды» деген айыппен сот тыңдауын жүргізді. ҰҚК қызметкерлері 2009 жылы 

27 тамызда “Рақым” пресвитериан шіркеуінің Қарағанды қаласындағы бас кеңсесінде, 

Өскемендегі “Рақым” шіркеуінде жəне шіркеудің иелігіндегі бірнеше жекеменшік үйлерде 

күтпеген жерден тінту жасады. Бұл оқиға 2008 жылғы қаңтарда бөлек қауым ретінде 

тіркелген Алматыдағы “Рақым” присветериан шіркеуінде болған тексерістен кейін орын 

алды. Үкімет тергеу жөнінде шағын ақпарат берді. Жамбылдағы “Рақым” шіркеуі жария 

еткен құжатта ҰҚК-ің Жамбыл облыстық департаментінің қызметкері шіркеудің ұлттық 

қауіпсіздікке қауіп төндіргенін айтқан, себебі шіркеу Американы қолдау идеологиясын 

жүргізіп, жергілікті жəне республикалық билік органдарының беделін түсіруді мақсат еткен. 

Билік органдары ешбір шіркеу қызметкерін ресми қамауға алып немесе шіркеуді жапқан жоқ. 

Есеп беру мерзімінің аяғына дейін шіркеу басшыларының ешқайсысына опасыздық жасады 

деген айып тағылған жоқ, бірақ шіркеу басшылары мен дін бостандығын қорғаушы азаматтар 

жалғасып жатқан тергеудің ауқымын ескере отырып дабыл қағумен болды. 

 

Унификация шіркеуінің мүшесі, Ресей азаматы Елизавета Дреничеваның ісінде өзгеріс 

болған жоқ, ол 2009 жылы қаңтарда «азаматтарды руға бөліп кемсіткені» үшін жазаланған. 

2009 жылдың наурыз айында Алматы қаласының апелляциялық соты Дреничеваға қарсы 

шығарылған үкімді жоққа шығарды, алайда ол айыптау үкімін жойған жоқ. 

 

Алдыңғы есеп мерзіміндегідей діни ұйым мүшелерін өз діндеріне қарату ісімен айналысқаны 

үшін ұзақ мерзімге тұтқынға алу туралы мəлімет болған жоқ. Билік органдары бірнеше рет 

миссионер ретінде тіркелмей дінге қарату əрекеттерімен айналысқан жекелеген азаматтарға 

қарсы шара қолданды, алайда, бұл шаралар діни əдебиетті тəркілеу, айыппұл салу, қысқа 

мерзімге қамауға алу жəне елден қуумен шектелді. 

 

БАҚ мəліметтері бойынша Оңтүстік Азиядан бастау алатын саяси емес исламдық 

миссионерлік топ - «Таблиги жамағат» қозғалысының мүшелері Атырау жəне Жамбыл 

облыстарында заңсыз уағыз жүргізгені үшін тұтқынға алынды. «Таблиги жамағат» қозғалысы 

елде тіркелмеген. 

 

Сот Əкімшілік кодекстің 374 немесе 375-баптарын бұзғаны үшін кінəлі деп танылған 

жекелеген азаматтарға айыппұл салды. Шіркеулер кеңесінің мүшелері əдетте соттың 

тіркелмегендері үшін салған айыппұлын төлеуден бас тартады. Соттың пасторлардың 

жекеменшігіндегі үйлер мен ғибадат етуге пайдаланатын ғимараттарын жəне өзге де мүлікті 

тартып алу арқылы айыппұлды төлеткізетіні жөнінде хабарламалар болды. 

 

Діни тұтқындар немесе қамауға алынғандар жайында ешқандай мəлімдемелер болған жоқ. 

 

Дінге күштеп қарату 

 

Дінге күштеп қарату туралы мəлімдемелер түскен жоқ. 

 

Дін бостандығын қорғау жолындағы оңды істер мен жетістіктер 

 

Баяндама қамтыған мерзімде үкімет қосымша 91 діни топты тіркеуге 

алды. Дегенмен, кейбір ұйымдар тіркелуші мəртебесінен айырылды. Атыраулық 

филиалы тіркеуге алынған соң «Йегова куəгерлері» барлық 14 облыста тіркеуден 

өтті. Үкіметтік статистикаға сүйенетін болсақ, 2010 жылдың 1 сəуірінде елде 40-тан астам 

конфессияның атынан 4 453 діни ұйым мен шағын топ тіркелген. 2009 жылы қыркүйекте 

дінтану сабақтары мектептің жоғары сынып бағдарламасына енгізілді. 

 



ҚАЗАҚСТАН 

Қазақстан үкіметі өз ішінде діни төзімділікті күшейтуге күш салды. Үкіметтік емес 

ұйымдардың құқық қорғау органдарына арнап, үкіметпен бірлесіп өткізген адам 

құқықтарына қатысты семинарлары азаматтардың заңды діни бостандықтарына да назар 

аударды. 

 

III Бөлім. Дін бостандығын қоғамдық деңгейде қадірлеу жағдайы 

 

Мемлекет көпұлтты жəне оның ұзақ жылға созылған ұлтаралық төзімділік пен зайырлылық 

дəстүрі бар. Тəуелсіздік алғалы бері шіркеулер мен мешіттердің саны күрт көбейді. Дегенмен, 

халық кейбір кезде құрамы аз діни бірлестіктер мен уағыздаушы топтарға əлі күдікпен 

қарайды. Азаматтардың осындай бірлестіктерге кірген ағайын-туыстарының үстінен билік 

органдарына шағым жазғаны туралы бірнеше хабарлама болды. 

 

ХТ экстремистік саяси қозғалысының мүшелері басқа əрекеттеріне қоса, антисемитизмді 

қолдайтын үндеу қағаздарын басып-таратуын жалғастырды. 

 

Ислам, орыс православиесі, римдік католицизм жəне иудаизм сияқты үкімет «дəстүрлі» деп 

санайтын төрт дін бірлестігінің басшылары қоғамның өздерін қоштайтынын жəне бұл 

діндерге төзімділікпен қарайтынын хабарлады. Алайда қоғам шағын діни топтарға əрдайым 

жылы қабақпен қараған жоқ. Бірақ баяндамада қамтылған уақыт барысында бұндай 

сенімсіздік зорлық-зомбылыққа əкеп соқты деген мəлімдемелер болған жоқ. 

 

IV Бөлім. АҚШ үкіметінің саясаты 

 

АҚШ үкіметі Қазақстан үкіметімен діни бостандыққа қатысты мəселелерді адам құқықтарын 

қолдау жөніндегі жалпы саясат аясында қарастырады. АҚШ ресми өкілдері экономика жəне 

қауіпсіздік саласындағы екіжақты ынтымақтастық адам құқықтарын жəне дін бостандығын 

қорғау ісінің ілгерілеуіне үлес қосатынын, бірақ оны алмастырмайтынын баса айтты. 

 

Елші мен елшіліктің өзге ресми қызметкерлері, сонымен қатар Вашингтондағы Мемлекеттік 

департаменттің лауазымды өкілдері Қазақстан үкіметінің дін туралы заңға енгізілетін 

өзгертулер мен толықтырулар жекелеген адамдардың бейбіт түрде діни сенім-нанымын 

білдіру құқығын қорғау туралы мойнына алған халықаралық міндеттемесіне сай болуына 

кепілдік беру үшін Қазақстан үкіметімен ой-пікір алмасуын жалғастырды.  

 

Елшілік пен АҚШ Мемлекеттік департаментінің өкілдері алаңдаушылық тудырып отырған 

нақты мəселелерді қарастыру мақсатында ғибадат үйлеріне барып, дінбасылармен кездесіп, 

Қазақстанның ресми тұлғаларымен бірлесіп жұмыс істеді. 

 

АҚШ елшілігі сан алуан діни қоғамдастықтармен жəне дін бостандығын жақтаушылармен 

байланысын үзбей, олардың конституциялық жəне адам құқықтарына нұқсан келу 

оқиғаларын хабарлап отырды. АҚШ үкіметінің жоғары шенді қызметкерлері қазақстандық 

əріптестерімен кездесіп, дін бостандығы төңірегінде туындаған алаңдаушылықтары туралы 



ҚАЗАҚСТАН 

сөз қозғады. Елшілік қызметкерлері тіркелу ісіне көмек көрсету мақсатында діни ұйымдарды 

ел ішіндегі заңнамалық ресурс көздерімен таныстырды. 

 

АҚШ елшілігінің қызметкерлері діни қоғамдастықтарға қолдау көрсететін қоғамдық 

шараларға қатысып, діни бостандық пен төзімділік мəселесіне арналған қоғамдық дөңгелек 

үстелдер мен жарыссөздерге қатысты. АҚШ-тың елдегі жəне Вашингтондағы ресми өкілдері 

дін бостандығы мəселесімен шұғылданатын үкіметтік емес ұйымдармен жиі байланыста 

болды. Оның қатарына Алматының Хельсинки комитеті, Қазақстан Діни ұйымдардың 

қоғамдастығы жəне Халықаралық адам құқықтары мен заңдылықты қорғау жөніндегі 

комитеттің Қазақстандағы бюросы да кіреді. 

 

АҚШ елшілігінің «Демократияны қолдау» шағын гранттар бағдарламасы діни төзімділік пен 

адам құқықтарын қорғау жобаларына қолдау көрсетті. 

 


